
RAPORTI I VITIT 2013 PËR TË DREJTAT E NJERIUT NË MAQEDONI  
 
 
PËRMBLEDHJE E SHKURTËR 
 
Republika e Maqedonisë është demokraci parlamentare. Kryetari i zgjedhur nga qytetarët 
është udhëheqës i shtetit dhe komandant suprem i forcave të armatosura. Parlamenti 
njëdhomësh e ushtron pushtetin ligjvënës. Organizata për Siguri dhe Bashkëpunim në Evropë 
(OSBE) ka deklaruar që zgjedhjet parlamentare të vitit 2011 kanë qenë konkurrente, 
transparente dhe të administruara mirë. Forcat e sigurisë u kanë raportuar autoriteteve civile. 
Forcat e sigurisë nuk i kanë shkelur të drejtat e njeriut në masë të gjerë ose sistematike.   
 
Problemi më kritik për të drejtat e njeriut ka qenë dështimi i qeverisë në respektimin e plotë 
të sundimit të ligjit, përfshirë edhe me mosndarjen e aktiviteteve shtetërore nga ato partiake, 
ndërhyrjen në gjyqësor dhe media, përndjekjen selektive të kundërshtarëve politikë, si dhe 
nivelin domethënës të korrupsionit qeveritar dhe mosndëshkimin policor. Sistemi i gjyqësorit 
është karakterizuar me ndërhyrje politike, mungesë efikasiteti, favorizim ndaj personave të 
pozicionuar mirë, procese të vonuara gjyqësore, si dhe korrupsion. Keqtrajtimi fizik i 
personave të paraburgosur dhe i të burgosurve nga ana e policisë dhe rojeve të burgut, bashkë 
me gjendjen e keqe dhe mbingarkesën në disa prej burgjeve dhe institucioneve spitalore 
mendore, e përbëjnë fushën e tretë të gjerë të brengosjes.   
 
Problemet tjera të raportuara gjatë vitit, lidhur me të drejtat e njeriut, e kanë përfshirë edhe 
vonimin e qasjes së të paraburgosurve dhe personave të pandehur te mbrojtësit ligjorë; 
kufizimin e daljes nga shteti për romët; kufizimin e mundësisë së azilit; dhunën në familje 
kundër grave dhe fëmijëve; diskriminimin e personave me aftësi të kufizuara; tensionet midis 
bashkësisë etnike shqiptare dhe asaj maqedonase; diskriminimin e romëve dhe bashkësive 
tjera etnike; diskriminimin shoqëror dhe dhunën ndaj personave lesbikë, gej, biseksualë dhe 
trans-gjinorë (LGBT); diskriminimin në bazë të sindikatave; punën e fëmijëve, përfshirë edhe 
detyrimin e tyre për të kërkuar lëmoshë, si dhe zbatimin joadekuat të ligjeve të punës.   
 
Qeveria ka ndërmarrë disa hapa për ndëshkimin e zyrtarëve policorë që janë fajtorë për 
përdorimin e forcës së tepërt, por mosndëshkimi edhe më tej ka ekzistuar si problem. Gjatë 
vitit, ka pasur pohime të besueshme, sipas të cilave qeveria ka ndërhyrë në rastet e profilit të 
lartë të keqpërdorimit të detyrës ose të shpërdorimit të pozitës zyrtare, për t’i shtrënguar 
zyrtarët ose anëtarët partiakë, ose për t’i frikësuar udhëheqësit kryesorë opozitarë. 
 
Pjesa 1. Respektimi i integritetit të personit, duke e përfshirë edhe lirinë nga:  
 
a. Heqja arbitrare ose e padrejtë nga jeta 
 
Nuk ka pasur raporte që qeveria ose përfaqësuesit e saj kanë kryer vrasje arbitrare ose të 
paligjshme. Sektori për standarde profesionale (SSP) i Ministrisë së Punëve të Brendshme i 
heton të gjitha vrasjet e kryera nga forcat e sigurisë, për t’i vlerësuar ato nëse janë kryer në 
kuadër të detyrës së ushtruar ose nëse janë të arsyeshme në ndonjë bazë tjetër.  
 
b. Zhdukjet 
 
Nuk ka pasur raporte zhdukjesh, rrëmbimesh ose kidnapimesh për motive politike.  
 
c. Tortura dhe trajtimet ose ndëshkimet tjera mizore, çnjerëzore ose poshtëruese 
 
Ligji i ndalon këto veprime, por ka pasur raporte të besueshme sipas të cilave policia ka 
ushtruar forcë të tepërt gjatë arrestimit të të dyshuarve për vepra penale, si dhe për 
keqtrajtimin e të burgosurve dhe të personave në paraburgim. Gjatë nëntë muajve të parë të 
vitit, Sektori për kontroll intern dhe standarde profesionale (SSP) i Ministrisë së Punëve të 
Brendshme ka raportuar për 46 ankesa të pranuara kundër efektivëve policorë, për ushtrim të 
forcës së tepërt. Sektori ka konstatuar se ekziston bazë për padi penale kundër një efektivi 



policor, ndërsa Komisioni disiplinor i Ministrisë së Brendshme e ka suspenduar efektivin deri 
në përfundim të procesit gjyqësor.  
 
Në Raportin vjetor të vitit 2012, Avokati i Popullit ka vënë re disa përmirësime temënyra e 
zhvillimit të hetimeve nga SSP-ja, ndonëse janë raportuar disa hetime që nuk kanë qenë mjaft 
të thella ose objektive. Raporti gjithashtu ka cekur se vazhdojnë rastet kur rojet e burgut e 
shkelin ndalesën e torturës dhe trajtimeve tjera degraduese ndaj personave të burgosur; se në 
raste të caktuara, gjykatat dhe prokurori publik kanë treguar “solidaritet me efektivët 
policorë”; se procedurat gjyqësore nuk kanë pasur afate kohore, duke kontribuar në 
mosndëshkimin e efektivëve policorë.  
 
Në dhjetor të vitit 2012, Komiteti i Këshillit të Evropës për parandalimin e torturës (KPT) ka 
publikuar raportin mbi vizitën e tij objekteve të burgjeve në vend, në nëntor të vitit 2011. 
Delegacioni ka marrë disa pretendime të besueshme, sipas të cilave personeli i ka keqtrajtuar 
të burgosurit, kryesisht duke i goditur me shkopinj të gomës, me grushta dhe shqelma. KPT 
ka konstatuar se përdorimi i forcës ka qenë i shpeshtë, i pakontrolluar dhe në masë të madhe, 
i orientuar drejt të burgosurve të pambrojtur. Raporti ka cekur që të burgosurit kanë besuar se 
një shfaqje e pakënaqësisë për trajtimin e tyre do ta acaronte gjendjen dhe do të shkaktonte 
hakmarrje.  
 
Kushtet e burgjeve dhe qendrave të paraburgimit 
 
Burgjet dhe qendrat e paraburgimit për të dyja gjinitë nuk i kanë përmbushur standardet 
ndërkombëtare. Problemet e kanë përfshirë mbingarkesën, dhunën mes të burgosurve, 
frikësimin nga personeli, dhunën nga personeli i burgut, kushtet johigjienike në mjedise të 
rrënuara, mungesën e mundësive arsimore dhe rekreative për të miturit, si dhe disa raporte 
për keqpërdorim seksual të femrave të burgosura. Në raportin e dhjetorit të vitit 2012, KPT e 
ka theksuar mbingarkesën dhe kushtet e këqija në të cilat janë mbajtur personat e 
paraburgosur. Në veçanti, raporti ka qenë kritik ndaj trajtimit të të miturve në paraburgim, 
duke rekomanduar ndërmarrjen e veprimeve për t’u ofruar atyre aktivitete arsimore dhe 
rekreative, si dhe për të siguruar që asnjëherë të mos mbahen në gjendje të izolimit faktik në 
qeli. Në seksionet e paraburgimit të burgut të Shkupit dhe të Tetovës, të paraburgosurit nuk 
kanë pasur aktivitete të organizuara për ushtrime në mjedis të hapur. Edhe atëherë kur kanë 
pasur – ato kanë qenë më pak se një orë në ditë.  
 
Në Raportin e progresit të publikuar në tetor, Komisioni Evropian ka raportuar se gjendja në 
Institutin e përmirësimit dhe rehabilitimit të të miturve në Tetovë, si dhe në pavijonin e 
mbyllur të burgut të Idrizovës, ka mbetur seriozisht brengosëse. Raporti ka cekur se shumica 
e burgjeve edhe më tej ka pasur mungesë të mjeteve financiare, pa mundësi për mbulimin e 
shpenzimeve themelore të mirëmbajtjes dhe se mekanizmat për parandalimin dhe luftimin e 
keqtrajtimit dhe të korrupsionit në burgje mbeten të dobëta. Autoritetet kanë pritur që hapja e 
burgut të ri në Kumanovë më 30 shtator, deri diku ta lehtësojë mbingarkesën.  
 
Më 16 maj, Zyra e Avokatit të Popullit për mekanizmin nacional parandalues ka prezantuar 
raportin për kushtet në objektet e burgimit, përfshirë edhe institucionet e shëndetit mendor. 
Sipas Avokatit të Popullit, shumica e objekteve policore të ndalimit nuk i kanë plotësuar 
standardet e kërkuara, ose i kanë përmbushur ato vetëm pjesërisht. Është nevojitur 
përmirësimi i regjistrimit adekuat dhe me kohë i personave të arrestuar. Gjatë qëndrimit në 
arrest, personat e arrestuar nuk kanë mundur gjithmonë të shfrytëzojnë ndihmën e avokatit 
ose të mjekut . Ndonëse janë bërë disa renovime, shumica e burgjeve edhe më tej kanë qenë 
të mbingarkuara. Të burgosurit dhe personat në paraburgim kanë kaluar deri në 22 orë në ditë 
në hapësira të mbyllura, me ndihmë mjekësore dhe higjienë shumë të dobët. Raporti i ka 
përshkruar kushtet në qelinë e izolimit si çnjerëzore. Gjendja e objekteve spitalore psikiatrike 
ka qenë e ngjashme – me kushte të dobëta të jetës, numër të kufizuar të personelit të 
kualifikuar dhe zbatim të pamjaftueshëm të procedurave mjekësore.   
 
Më 29 tetor, pas vizitës ad hoc në burgun e Shuto Orizarës, Avokati i Popullit e ka cekur 
mbingarkesën si pasojë e rritjes së vazhdueshme të numrit të të burgosurve, si dhe kushtet e 



këqija, që rezultojnë me mosrespektimin e standardeve minimale të të drejtave të njeriut. Ai u 
rekomandoi gjykatave që të shfrytëzojnë instrumente alternative të paraburgimit, për ta 
siguruar praninë e të pandehurve në gjykim.  
 
Kushtet fizike: Shteti ka menaxhuar 11 burgje dhe dy institucione përmirësuese për të miturit. 
Prej 11 burgjeve, dy janë burgje të sigurisë së lartë (në Idrizovë dhe Shtip). Gjashtë prej 
burgjeve kanë pasur të paraburgosur në pavijone të ndara. Meshkujt dhe femrat janë mbajtur 
ndaras në burgje dhe në objektet e paraburgimit. Në dhjetor ka pasur rreth 2.500 të burgosur 
të moshës madhore në mbajtje dënimi, 21 të mitur, si dhe 500 persona në paraburgim. Burgjet 
janë paraparë për vendosjen e 1.825 të burgosurve, 44 të miturve dhe 421 personave në 
paraburgim.  
 
Deri më 14 nëntor janë raportuar tre raste të vdekjes në burgje dhe në objektet e paraburgimit. 
Hetuesit e tre rasteve kanë raportuar që nuk ka pretendime për keqtrajtim. Të burgosurit kanë 
pasur ujë të pijshëm, por vëzhguesit e qendrës së paraburgimit në Shuto Orizarë dhe në disa 
seksione të Idrizovës, burgut më të madh në vend, e kanë përshkruar gjendjen fizike (të 
ngrohjes, ventilimit ose ndriçimit) si të keqe ose problematike.  
 
Administrimi: Autoritetet kanë konsideruar që mbajtja e evidencës në burgje është adekuate, 
por jo gjithmonë në kohën e duhur. Ministria e Punëve të Brendshme i ka inspektuar regjistrat 
e personave të paraburgosur. Autoritetet kanë aplikuar dënime alternative për kundërvajtësit e 
veprave pa dhunë, përfshirë gjobat, dënimet me kusht, burgjet e sigurisë minimale, si dhe 
arrestin shtëpiak. Zakonisht, qeveria ia ka lejuar Avokatit të Popullit qasjen ndaj personave të 
dënuar. Avokati i Popullit i ka vizituar rregullisht burgjet e shtetit dhe ka menaxhuar me 
kutitë e ankesave në secilin burg. Organet e burgut i kanë lejuar vizitat. Avokati i Popullit ka 
cekur se ato nuk ua kanë nadaluar të burgosurve të drejtën e shprehjes së besimeve fetare dhe 
ushtrimit të riteve fetare në objektet e ndëshkimit dhe përmirësimit. Personat e burgosur dhe 
në paraburgim nuk kanë pasur mundësi të parashtrojnë ankesa pa frikë nga hakmarrja. 
Avokati i Popullit i ka hetuar të gjitha pohimet e besueshme për kushtet çnjerëzore.  
 
Vëzhgimi i pavarur: Ligji mundëson që personat në paraburgim të vizitohen nga anëtarët e 
familjes, mjekët, përfaqësuesit diplomatikë, përfaqësuesit e KPT-së dhe të Komitetit 
Ndërkombëtar të Kryqit të Kuq, me leje paraprake nga gjykatësi hetues. Qeveria zakonisht ia 
ka lejuar organizatave të pavarura humanitare qasjen ndaj të burgosurve të dënuar.  
 
Përmirësimet: Autoritetet nacionale kanë cekur që janë duke ndërmarrë masa për 
përmirësimin e kushteve të paraburgimit, posaçërisht në Burgun e Idrizovës, përmes kredisë 
nga Banka Zhvillimore e Këshillit të Evropës. Rregullat e burgut ua kanë mundësuar të gjithë 
të burgosurve disa aktivitete, si dhe kërkesën ligjore për ushtrime fizike në ambient të hapur 
në kohëzgjatje prej dy orëve në ditë. Më 30 shtator, qeveria e ka hapur burgun e ndërtuar afër 
Kumanovës me kapacitet prej 250 personave. Ndërtimi i këtij burgu ka kushtuar rreth 3.8 
milionë euro ($5.1 milionë), me financim nga kredia prej 52 milionë euro ($70 milionë) e 
Bankës Zhvillimore e Këshillit të Evropës 
 
d. Arrestimi ose paraburgimi arbitrar 
 
Edhe pse ligji e ndalon arrestimin ose paraburgimin arbitrar, ato kanë ekzistuar si probleme.  
 
Roli i policisë dhe aparatit të sigurisë  
 
Policia e shtetit është forcë e centralizuar nën Ministrinë e Brendshme. Autoritetet civile e 
kanë mbajtur policinë në uniformë, policinë kriminale (civile) dhe policinë kufitare nën 
kontroll aktiv civil, gjatë tërë vitit. Qeveria ka siguruar mekanizma efektivë për hetimin dhe 
ndëshkimin e keqpërdorimit dhe korrupsionit. Pavarësisht uljes së numrit të rasteve të 
shpërdorimit të detyrës zyrtare, ka pasur raporte gjatë vitit për mosndëshkim në rastet ku 
përfshihen forcat e sigurisë. Vëzhguesit ndërkombëtarë, ambasadat dhe OJQ-të lokale e kanë 
cekur korrupsionin, mungesën e transparencës dhe presionin politik në Ministrinë e Punëve të 
Brendshme si pengesa për luftimin e krimit, në veçanti krimit të organizuar.  



 
Përveç hetimit të pretendimeve për keqtrajtim  policor, SSP i realizon të gjitha hetimet e 
brendshme mbi pretendimet për forma tjera të sjelljes së keqe të policëve. SSP, gjatë 
hetimeve, ka të drejtën e shqiptimit të sanksioneve administrative, siç është suspendimi i 
përkohshëm nga puna. Por, SSP nuk mund të ndërmerr masa disiplinore që kërkojnë vendim 
nga komisioni disiplinor ose sanksione më serioze penale për të cilat nevojitet vendimi i 
gjyqit. Pavarësisht avokatit aktiv të popullit, mosndëshkimi i policisë ka mbetur si problem. 
 
Efektivët e SSP-së kanë treguar efikasitet më të lartë në kryerjen e hetimeve të brendshme. 
Por, ka mbetur brenga rreth numrit të ulët të hetimeve të përfunduara, si dhe mungesës së 
padive në rastet e theksuara të të drejtave të njeriut nga vitet paraprake.  
 
SSP e ka hedhur poshtë si të pabazë parashtresën e Shoqatës së gazetarëve të Maqedonisë 
(ShGM) për sjelljen e paligjshme dhe joprofesionale të efektivëve policorë gjatë përleshjeve 
mes policisë dhe gazetarëve në objektin e parlamentit në dhjetor të vitit 2012. Pas një hetimi 
të shkurtër, SSP ka nxjerr përfundimin se ligji u kërkon autoriteteve t’i largojnë gazetarët nga 
salla plenare e parlamentit, me qëllim të krijimit të kushteve normale të punës dhe për 
ruajtjen e sigurisë së deputetit, për të cilin është thënë se ka qenë i pranishëm. 
 
Procedurat e arrestimit dhe trajtimi i të paraburgosurve 
 
Sipas ligjit, për arrestimin dhe paraburgimin e të dyshuarve nevojitet urdhëri nga gjykatësi 
hetues. Marrë në përgjithësi, policia e ka zbatuar këtë dispozitë.  
 
Ligji parasheh që personi i ndaluar të paraqitet para prokurorit në afat prej 24 orëve pas 
arrestimit. Në përgjithësi, personat janë informuar menjëherë nga autoritetet për paditë 
kundër tyre. Gjykatësi hetues, me kërkesë të prokurorit mund të urdhërojë ndalimin e të 
dyshuarit deri në 72 orë para daljes në gjyq. Në përgjithësi, policia u është përmbajtur këtyre 
procedurave. Paraburgimi para ngritjes së padisë mund të zgjasë më së shumti 180 ditë. Pas 
daljes në gjyq, ligji e përcakton kohëzgjatjen fillestare të paraburgimit deri në 30 ditë. Kjo 
periudhë mund të vazhdohet, në qoftë se këshilli i përbërë prej tre gjykatësve urdhëron 
vazhdim 60-ditor për hetime të mëtejshme dhe në qoftë se Gjykata Supreme lejon vazhdim 
tjetër 90-ditor, por vetëm në rastet kur hetohen krime të cilat ndëshkohen me të paktën pesë 
vite burg. Pas ngritjes së padisë, periudha maksimale e paraburgimit është dy vite.  
 
Ekziston sistemi i dorëzanisë (mbrojtjes në liri me garanci) i cili funksionon. Ligji e 
mundëson që personat e paraburgosur menjëhershme të marrin avokat, ndonëse qeveria jo 
gjithmonë e ka respektuar këtë të drejtë në praktikë. Të paraburgosurit e varfër kanë të drejtë 
të kenë avokat në llogari të shtetit. Zakonisht, gjykatësit ua kanë lejuar avokatëve t’i vizitojnë 
klientët e tyre në paraburgim. Ka pasur raporte sipas të cilave policia ka vazhduar t'i thërrasë 
të dyshuarit dhe dëshmitarët në stacione policore për "biseda informative" pa i informuar për 
të drejtat e tyre dhe pa praninë e mbrojtësit ligjor. Ligji ua lejon anëtarëve të familjes së 
ngushtë të vizitojnë personat e paraburgosur, pasi të kenë marrë leje nga gjykatësi hetues. Në 
përgjithësi, kjo është lejuar nga autoritetet. Në disa raste, autoritetet i kanë mbajtur të 
dyshuarit në arrest shtëpiak. 
 
Kodi i procedurës penale parasheh që autoritetet të ngritin padi, t’i gjykojnë ose lirojnë 
personat e paraburgosur brenda periudhës së caktuar kohore. Të dyshuarit e arrestuar, 
mbrojtësit e tyre ligjorë ose anëtarët e familjes së ngushtë (në rastet kur nuk dihet 
vendndodhja e ndonjë të dyshuari), mund t’i parashtrojnë kërkesë gjykatës për të vendosur 
mbi ligjshmërinë e paraburgimit ose të lirohen me urdhëresë të burgut, si dhe të marrin 
kompensim për personat e paraburgosur në mënyrë të paligjshme.  
 
e. Mohimi i gjykimit të drejtë publik 
 
Ndonëse Kushtetuta dhe ligji e përcaktojnë pavarësinë e gjyqësorit, qeveria ka ushtruar 
presion politik dhe frikësim për të ushtruar ndikim mbi gjyqësorin. Financimi joadekuat ka 



vazhduar ta pengojë punën dhe efektivitetin e gjykatave. Disa zyrtarë gjyqësorë e kanë 
akuzuar qeverinë për shfrytëzimin e fuqisë buxhetore për të ushtruar kontroll mbi gjyqësorin.  
 
Sipas Raportit të Avokatit të Popullit të vitit 2012, shumica e ankesave të parashtruara nga 
qytetarët kanë qenë të lidhura me gjyqësorin. Raporti ka cekur që qasja ndaj drejtësisë ka 
mbetur e vështirë. Një shumë domethënëse e buxhetit të gjyqësorit është shpenzuar për 
dëmshpërblimet për shkeljen e të drejtës për gjykim brenda afatit të arsyeshëm. Qytetarët 
edhe më tej janë ballafaquar me probleme në gjykata dhe prokurori, veçanërisht në gjykatat 
civile dhe administrative.   
 
Procedurat gjyqësore 
 
Ligji e parasheh prezumimin e pafajësisë, deri në momentin kur dëshmohet fajësia e të 
pandehurve. Të pandehurit kanë të drejtë të informohen menjëherë dhe hollësisht për paditë e 
ngritura ndaj tyre, me përkthim falas kur kjo është e nevojshme, por autoritetet nuk e kanë 
respektuar gjithmonë këtë të drejtë. Ligji i lejon prokurorisë dhe/ose gjykatave t’i 
“përshtatin”, gjegjësisht t’i konsolidojnë paditë më vonë gjatë gjykimit, ndonjëherë edhe 
gjatë fjalës përfundimtare. Në përgjithësi, gjykimet kanë qenë të hapura për publikun, 
ndonëse me vonesa serioze dhe të shpeshta. Shteti nuk e parasheh instancën e jurisë. 
Ndërkohë që personat e kanë të drejtën e avokatit nga momenti i paraburgimit, autoritetet nuk 
i kanë informuar gjithmonë për këtë mundësi dhe nuk i kanë lejuar gjithmonë të konsultohen 
me mbrojtësin ligjor, në mënyrë private para shfaqjes para gjykatësit. Ndërkohë që gjykatësit 
zakonisht ia kanë lejuar avokatëve t’i vizitojnë klientët e tyre në paraburgim, vëzhguesit 
juridikë kanë raportuar që në disa raste të profilit të lartë, avokatëve nuk ju është lejuar qasja 
e besueshme dhe në kohë të hershme. Ligji parasheh që avokati mund t'i sigurohet të 
pandehurve të varfër në shpenzim publik. Në përgjithësi, kjo është respektuar nga autoritetet. 
Të pandehurit mund t'i parashtrojnë pyetje dëshmitarëve dhe të prezantojnë dëshmi në emër 
të tyre. Sipas ligjit, të pandehurit dhe mbrojtësit e tyre kanë të drejtë të qasjes ndaj evidencës 
qeveritare, ndonëse kjo nuk është respektuar gjithmonë nga autoritetet. Autoritetet nuk mund 
t’i detyrojnë të pandehurit të dëshmojnë ose ta pranojnë fajin. Të pandehurit dhe prokurori 
kanë të drejtë të parashtrojnë ankesa ndaj aktgjykimeve.  
 
Aktivistët e të drejtave të njeriut dhe avokatët mbrojtës e kanë akuzuar qeverinë për shkeljen 
e të drejtës për gjykim të drejtë, përmes shfrytëzimit të agjentëve-provokatorë si dëshmitarë 
të mbrojtur në lëndët e profilit të lartë dhe lëndët e ndjeshme në aspektin politik (shikoni 
Pjesën 1 – Të burgosurit dhe paraburgosurit politikë).  
 
Të burgosurit dhe paraburgosurit politikë 
  
Disa raste gjatë vitit kanë shkaktuar kritika dhe brengosje në nivel ndërkombëtar për 
drejtësinë selektive. Më 21 tetor, gazetari Tomislav Kezharovski është dënuar për zbulimin e 
identitetit të një dëshmitari të mbrojtur, në një shkrim të cilin e ka shkruar në vitin 2008. 
Gjykata e ka dënuar atë me katër vite e gjysmë burg, që është dënimi i parë i një gazetari për 
raportim nga gjykimi. Autoritetet e kanë mbajtur Kezharovskin në paraburgim të zgjatur, që 
nga 28 maji. Paraburgimi i gjatë dhe dënimi i shqiptuar kaq i lartë (që është konsideruar si i 
tepruar nga shumë analistë vendas dhe të huaj) ka shkaktuar kundërshtim të fuqishëm nga 
Përfaqësuesja e OSBE-së për lirinë e mediave, Dunja Mijatoviç;  nga Federata Evropiane e 
Gazetarëve; udhëheqësit e partive opozitare në vend; OJQ-të dhe ngashoqatat e gazetarëve. 
Më 7 nëntor, autoritetet e kanë liruar Kezharovskin në arrest shtëpiak gjatë procedurës së 
ankimimit.   
 
Më 15 tetor, duke vepruar sipas kërkesës së autoriteteve maqedonase, policia austriake e ka 
arrestuar Mirosllav Shipoviqin, Kryetar i Këshillit komunal të Qendrës së Shkupit, që 
udhëhiqet nga opozita. Ai është ngarkuar me padi për mashtrim dhe shpërdorim të fondeve. 
Autoritetet e kanë arrestuar Shipoviqin në Vjenë, ndërsa po tentonte të futej në aeroplan për 
t’u kthyer në Shkup; kurse e kanëekstraduar në Maqedoni më 21 nëntor. Që nga 1 dhjetori, ai 
ka qëndruar në paraburgim. Arrestimi i Shipoviqit do të thotë që koalicioni opozitar i 
maqedonasve etnikë mund ta humbë shumicën e ngushtë në Shkup-Qendër, duke sjellë 



përfitime politike për koalicionin qeverisës. Komuna Qendër e Shkupit është njëra prej katër 
komunave që udhëhiqen nga opozita maqedonase dhe në aspekt të simbolizmit politik dhe të 
hyrave është komuna më e dëshiruar në Maqedoni. 
 
Procedurat gjyqësore civile dhe mjetet juridike 
 
Qytetarët kanë pasur qasje në gjykata për ngritjen e procedurave me të cilat kërkohet 
dëmshpërblim për shkeljen e të drejtave të njeriut. Individët mund të iniciojnë procedura për 
të drejtat e njeriut në gjykatat civile, penale ose administrative, varësisht nga lloji i shkeljes së 
të drejtave të njeriut dhe nga subjekti që ka bërë  shkeljen e pretenduar. Individët mund të 
parashtrojnë edhe ankesa ndaj aktgjykimeve të pavolitshme. Ligji e parasheh të drejtën e 
gjykimit brenda afatit të arsyeshëm dhe kjo është bazë ligjore për ngritjen e procedurave 
kundër vonesave të tepërta para Gjykatës Supreme. Në përgjithësi, Qeveria i ka respektuar 
aktgjykimet civile të gjykatave vendase.  
 
Vendimet e gjykatës rajonale për të drejtat e njeriut  
 
Pas shfrytëzimit të të gjitha mundësive ligjore në vend, individët mund të parashtrojnë ankesa 
ndaj aktgjykimeve lidhur me të drejtat e njeriut, në Gjykatën Evropiane të të Drejtave të 
Njeriut (GjEDNj). Sipas një raporti qeveritar, pavarësisht progresit të shënuar, veprimi 
qeveritar sipas vendimeve të GjEDNj-së edhe më tej ngec për një ose më tepër vite, varësisht 
nga shkalla e vështirësisë së lëndës.  
 
f. Ndërhyrja arbitrare në privatësi, familje, shtëpi ose korrespondencë  
 
Ligji i ndalon këto veprime dhe qeveria në përgjithësi i ka respektuar këto ndalesa. 
Anëtarësimi në ndonjërën nga partitë e koalicionit qeverisës gjithnjë e më tepër është bërë 
kusht për punësim në administratën publike.  
 
Qeveria e ka shfrytëzuar edhe më tej procesin e ”lustrimit”, fillimisht të paraparë për 
identifikimin publik të individëve të cilët kanë bashkëpunuar me shërbimet e fshehta gjatë 
periudhës së komunizmit, si dhe ndalimin e tyre nga ushtrimi i detyrave zyrtare dhe 
përfitimeve tjera qeveritare, si mjet për sulmimin e kundërshtarëve politikë dhe ish-
bashkëpunëtorëve që nuk janë lojalë. Komisioni qeveritar i lustrimit, i themeluar në vitin 
2012, ka vazhduar me publikimin e dosjeve të ish-informatorëve policorë në internet. Deri në 
nëntor, Komisioni ka publikuar 50 dosje në internet, duke numëruar 111 persona (90 me emër 
dhe mbiemër, ndërsa 21 të paemëruar) në regjistrin e lustrimit, ku regjistrohen 
bashkëpunëtorët e ish-policisë sekrete. Një shqyrtim i rasteve nga Komiteti i Helsinkit për të 
drejtat e njeriut ka treguar që mesatarisht një e treta e 90 personave të identifikuar, kanë qenë 
në fakt viktima të policisë sekrete jugosllave dhe jo bashkëpunëtorë e spiunë. Sipas ligjit, 
autoritetet mund t’i identifikojnë/lustrojnë individët për bashkëpunim deri në vitin 2006, 
gjegjësisht 15 vite pas shpërbërjes së Jugosllavisë, që është viti kur qeveria ka ardhur në 
pushtet.  
 
Gjykata Kushtetuese ka vendosur dy herë që Ligji për lustrim është në kundërshtim me 
Kushtetutën, ndërkohë që vendimi i tretë është në pritje e sipër. Disa procedura gjyqësore me 
të cilat sfidohen vendimet e komisionit për lustrim janë në pritje për disa muaj në Gjykatën 
Administrative, pa gjasa të qarta për zgjidhje.  
  
Pjesa 2. Respektimi i të drejtave civile, ku përfshihet: 
 
a. Liria e fjalës dhe shtypit 
 
Kushtetuta e garanton lirinë e fjalës dhe shtypit, ndonëse shpesh herë, qeveria nuk ka treguar 
respekt për këto të drejta. Presioni qeveritar mbi mediet ka qenë problem në rritje. Gjatë vitit, 
ShGM e ka kritikuar rënien e përgjithshme të lirive të medieve. ShGM dhe Sindikata a 
pavarur e gazetarëve i ka bërë thirrje autoriteteve të angazhohet publikisht me përfaqësuesit e 
medieve për ta trajtuar çështjen e lirisë së medieve.  



 
Liria e fjalës: Ligji i ndalon fjalimet me të cilat nxitet urrejtja nacionale, fetare ose etnike dhe 
parasheh sanksione për personat që i shkelin këto ligje. Individët mund ta kritikojnë qeverinë 
publikisht ose privatisht, por ka pasur raporte të besueshme sipas të cilave qeveria ka tentuar 
ta pengojë kritikën në media, përmes orientimit të porosive të reklamave drejt medieve pro-
qeveritare. 
 
Liritë e shtypit: Mediet e shtypura janë udhëzuar nga ligjet e njëjta ku ndalohen fjalimet me të 
cilat nxitet urrejtja nacionale, fetare ose etnike. Një numër shumë i kufizuar i medieve të 
pavarura kanë qenë aktive dhe kanë shprehur vështrime të ndryshme pa kufizim. Mediet e 
shtypura dhe raportimi ka mbetur i ndarë përgjatë linjave etnike dhe politike. Mediet kryesore 
kanë publikuar rrallë herë vështrime me të cilat kundërshtohet qeveria. Qeveria ka qenë 
porositësi më i madh i reklamimit në shtet, duke i bërë mediet financiarisht të varura nga të 
hyrat e realizuara nga qeveria, rrjedhimisht të nënshtruara ndaj presionit për të mos i 
prezantuar qëndrimet kritike ndaj qeverisë. Gjatë fushatës së marsit për zgjedhjet lokale, 
Radio-televizioni maqedonas në pronë shtetërore ia ka siguruar opozitës kohën e emetimit si 
që kërkohet me ligj, por ka pasur raporte që redaktorët pro-qeveritarë kanë urdhëruar se çka 
duhet të shfaqet gjatë periudhës së emetimit mbi opozitën.  
 
Dhuna dhe ngacmimi: Disa gazetarë kanë raportuar që kanë qenë nën presion për ta pranuar 
raportimin e vështrimeve pro-qeveritare, nën kërcënimin e humbjes së vendit të punës. 
Anëtarët e ShGM-së janë ankuar që pushteti qendror dhe ato lokale i kanë shtrënguar 
pronarët e medieve rajonale t’i regjistrojnë raportuesit e tyre si anëtarë të Asociacionit të 
gazetarëve maqedonas (AGM), që është pro-qeveritar. Raportuesve ju është thënë që 
anëtarësimi në AGM do t’ia lejojë stacioneve ku punojnë ta vazhdojnë punën me më pak 
ndërhyrje nga autoritetet.  
 
Censura ose kufizimi i përmbajtjeve: Ka pasur raportime sipas të cilave qeveria ka ushtruar 
presion mbi mediet dhe i ka detyruar gazetarët të vetë-censurohen. Gazetarët kanë raportuar 
vetë-censurim shumë më të lartë gjatë raportimit për çështjet e ndjeshme për qeverinë. Mediet 
në pronësi private kanë pohuar që kanë marrë thirrje të rregullta telefonike nga nivelet më të 
larta qeveritare, për t’i udhëzuar si dhe çka duhet të raportohet për çështjet politike.  
 
Disa gazetarë janë “lustruar” gjatë vitit, që do të thotë se janë shpallur bashkëpunëtorë të 
shërbimeve sekrete gjatë periudhës komuniste, të cilëve ju ndalohet shërbimi publik. 
Gazetarët kanë pohuar që autoritetet i kanë lustruar meqë kanë raportuar lajme të cilat nuk 
përputhen me vështrimet qeveritare.  
 
Ligjet për shpifje/Siguria nacionale: Personat e shpallur fajtorë për përfolje, shpifje dhe gjuhë 
të ligë janë dënuar sipas gjobave të përcaktuara për shkaktimin e dëmit jomaterial. Disa 
redaktorë dhe pronarë të medieve e kanë shprehur shqetësimin e tyre që gjobat e larta do të 
shkaktojnë vetë-censurë. Ka pasur raporte që qeveria e shfrytëzon ligjin si vegël për goditjen 
e kundërshtarëve politikë.  
 
Ndikimi joqeveritar: Pronarët e medieve të shtypura që nuk janë të afërta me qeverinë kanë 
raportuar që kompanitë e shpërndarjes, të afërta me partinë qeverisëse, kanë refuzuar t’i 
shpërndajnë botimet e tyre, si dhe që pikat e shitjes së gazetave nuk i kanë vendosur botimet e 
tyre në vende të dukshme.  
 
Liria e internetit 
 
Nuk ka pasur kufizime qeveritare për qasje në internet ose raporte të besueshme për vëzhgim 
qeveritar të e-mail komunikimit ose dhomave të bisedës në Internet (chat), pa mbikëqyrje 
gjyqësore. Por, ka pasur raporte që bibliotekat publike kanë bllokuar disa ueb-faqe. Individët 
dhe grupet kanë pasur mundësi të përfshihen në shprehjen e lirë të vështrimeve përmes 
internetit, përfshirë edhe e-mailin dhe mediet sociale. Sipas Unionit Ndërkombëtar të 
Telekomunikacionit, në vitin 2012, 63% e popullatës e ka shfrytëzuar Internetin.  
 



Liria akademike dhe ngjarjet kulturore 
 
Në Universitetin e Ohrit, qeveria ka instaluar një rektor që është konsideruar si i 
pakualifikuar nga shumë anëtarë të senatit të fakultetit. Kur Ilan Sadeh, profesor izraelit që 
jep ligjërata si vizitues, e ka shprehur kundërshtimin e tij, autoritetet e universitetit ia kanë 
ndaluar qasjen tek bibliotekat dhe ia kanë shkurtuar fondet për hulumtime dhe udhëtime në 
konferenca. Rrjedhimisht, autoritetet qeveritare e kanë përzënë atë nga vendi.  
 
b. Liria e tubimit paqësor dhe shoqërimit  
 
Liria e tubimit  
 
Ligji e parasheh lirinë e tubimit dhe qeveria në përgjithësi e ka respektuar këtë të drejtë në 
praktikë. Autoritetet i kanë këshilluar organizuesit të cilët dëshirojnë të mbajnë tubime 
publike të çfarëdo lloji, ta informojnë Ministrinë e Brendshme për ta siguruar vendngjarjen.  
 
Më 24 tetor, policia e ka penguar protestën e një grupi gazetarësh dhe aktivistësh civilë 
kundër dënimit të Tomisllav Kezharovskit, para objektit të Muzeut të luftës maqedonase, ku 
udhëheqësit e partisë qeveritare VMRO-DPMNE (Organizata e Brendshme Revolucionare 
Maqedonase – Partia Demokratike për Bashkim Kombëtar Maqedonas) kishin caktuar 
mbajtjen e një manifestimi. Të bllokuar nga objekti, protestuesit në fund kanë ndezur qirinj 
përgjatë linjës së kordonit policor.  
 
Në mars, persona të panjohur kanë sulmuar dy organizatorë të Marshit të Tolerancës për 
komunitetin LGBT (shikoni Pjesën 6).  
 
c. Liria e besimit fetar 
 
Shikoni Raportin e Departamentit të Shtetit mbi liritë fetare në botë në 
www.state.gov/j/drl/irf/rpt.  
 
d. Liria e lëvizjes, personat e zhvendosur brenda vendit, mbrojtja e refugjatëve dhe 
personave pa shtetësi 
 
Ligji parasheh liri të lëvizjes brenda vendit, udhëtim në vendet e jashtme, emigrim dhe 
riatdhesim. Në përgjithësi, qeveria i ka respektuar këto të drejta. Qeveria ka bashkëpunuar me 
Zyrën e Komisionarit të lartë të OKB-së për refugjatë (UNHCR) dhe organizatat tjera 
humanitare për sigurimin e mbrojtjes dhe ndihmës për personat e zhvendosur brenda vendit, 
refugjatët, refugjatët e kthyer, azil-kërkuesit, personat pa shtetësi dhe personat tjerë të kësaj 
natyre.   
 
Udhëtimi jashtë vendit: Ligji ia lejon autoriteteve refuzimin e daljes së individëve të dyshuar 
për dëmtimin e marrëdhënieve të jashtme të vendit, lidhur me regjimin e udhëtimit pa viza. 
Duke reaguar ndaj kërkesës së BE-së për zvogëlimin e numrit të azilkërkuesve që vijnë në 
BE nga Maqedonia, autoritetet e kanë zbatuar strategjinë për kufizimin e daljes së 
azilkërkuesve potencialë. Kjo strategji ka përfshirë fushatë në medie, sanksione për agjencitë 
e udhëtimit që i japin shërbime azilkërkuesve potencialë, si dhe përcaktim të profilit në 
kalimet kufitare. Në kuadër të këtyre përpjekjeve, prej vitit 2012 deri në muajin prill, 
autoritetet kufitare ia kanë ndaluar daljen 8.322 qytetarëve (pretendohet që shumica janë 
romë), për të cilët autoritetet kanë dyshuar se do të kërkojnë azil në BE.  
 
Personat e zhvendosur brenda vendit (PZhBV) 
 
Qeveria ka raportuar për 355 persona të zhvendosur, që kanë mbetur të tillë që nga konflikti i 
brendshëm i vitit 2001. Prej tyre, 119 kanë jetuar në qendra kolektive, kurse 236 kanë qenë të 
vendosur me familje mikpritëse.  
 



PZhBV-të kanë pranuar ndihmë themelore, kryesisht nga Ministria e Punës dhe Politikës 
Sociale (MPPS), por vetëm një numër i vogël ka pasur mundësi të punojë, për shkak të 
shkallës së lartë të papunësisë në vend (zyrtarisht, mbi 30% në tremujorin e parë të vitit). 
UNHCR i ka ndihmuar 4 PZhBV në rregullimin e statusit të tyre civil dhe marrjen e 
dokumenteve të identifikimit.  
 
Gjatë vitit, qeveria ka vazhduar me inkurajimin e PZhBV për kthim në vendbanimet e tyre, 
në rajonet të cilat organet i konsiderojnë të sigurta. Disa PZhBV kanë vazhduar me pohimin 
se qeveria nuk siguron përkrahje adekuate me të cilat do të mundësohet kthimi i tyre. Romët 
e zhvendosur brenda vendit janë ballafaquar me sfida tjera, për shkak të mos-posedimit të 
dokumenteve të pronës ku kanë banuar më parë.  
 
Mbrojtja e refugjatëve 
 
Qasja ndaj azilit: Ligjet e vendit, që modelohen sipas ligjit të BE-së dhe ligjeve tjera 
ndërkombëtare, e parashohin dhënien e mbrojtjes për refugjatët ose personat me status të 
mbrojtjes subsidiare dhe qeveria ka krijuar sistem për dhënien e mbrojtjes për refugjatët. 
UNHCR ka raportuar që mekanizmi për përcaktimin e statusit të refugjatëve nuk ka siguruar 
garanci themelore procedurale dhe përcaktim adekuat, si që parashihet me ligj. Qeveria ka 
vazhduar me refuzimin e aplikacioneve për azil, kryesisht me arsyetimin që aplikuesit e kanë 
rrezikuar sigurinë nacionale. Qeveria nuk ka refuzuar asnjë aplikacion në bazë të racës ose 
shtetit të origjinës.  
 
Deri në nëntor, qeveria nuk ia ka aprovuar asnjë azilkërkuesi statusin e refugjatit. Në prill, 
qeveria e ka aprovuar mbrojtjen subsidiare për një person. UNHCR e ka shprehur brengën që 
qeveria, e cila nuk i llogaritë azilkërkuesit të cilët paraqiten jashtë Shkupit, mund t’i kthejë 
ata në mënyrë joformale ose t’i transportojë në vendet tjera fqinje. 
 
Ka vazhduar rritja e arritjeve të emigrantëve nga vendet jashtë rajonit, kryesisht nga 
Afganistani, Pakistani, Somalia, si dhe Siria dhe Algjeria gjatë vitit. Mungesa e përkthyesve 
të kualifikuar për gjuhën pashtu, dari ose arabe, e ka vështirësuar procesin e identifikimit dhe 
intervistave. Shumica e azilkërkuesve e kanë braktisur vendin në mënyrë spontane, disa javë 
pas parashtrimit të kërkesave për azil. Deri në fund të muajit tetor janë regjistruar 1,200 
aplikacione azili, krahasuar me 527 në vitin 2012. Prej tyre, 100 kanë qenë të pranishëm në 
fund të muajit tetor në qendrën e pranimit të azil-kërkuesve në Vizbeg, që ka kapacitet për 
150 persona. 
 
Qeveria i ka lëshuar dokumente të identifikimit të gjithë refugjatëve të njohur dhe personave 
tjerë nën mbrojtje subsidiare. Megjithatë, shpesh herë ka ndodhur që autoritetet t’i vonojnë 
ose të mos ia lëshojnë dokumentet e identifikimit azilkërkuesve të rinj. Qeveria ka pasur 
sistem formal për caktimin e kujdestarëve, por në përgjithësi, nuk ka emëruar kujdestarë për 
takimin e të miturve të pashoqëruar që kanë kërkuar azil. 
 
Zgjidhjet e qëndrueshme: Deri në tetor, vetëm 29 prej gjithsej 2.243 azilkërkuesve, 
refugjatëve të njohur, personave nën mbrojtje subsidiare dhe personave tjerë të kësaj natyre 
(rreth 1.100 prej të cilëve janë romë) nga konflikti i vitit 1999 në Kosovë janë kthyer në 
Kosovë. 136 kanë pritur të kthehen. UNHCR edhe më tej i ka ndihmuar azilkërkuesit nga 
Kosova të cilët janë refuzuar dhe që janë lejuar të qëndrojnë në vend. Qeveria i ka lëshuar 
atyre dokumente të përkohshme identifikimi, për ta siguruar qasjen ndaj shërbimeve. Në 
muajin shtator, Ministria e Brendshme ka informuar 11 familje të këtilla përmes letrave të 
dërguara që duhet ta rregullojnë qëndrimin e tyre në bazë të Ligjit për të Huaj, ose ta braktisin 
vendin deri në janar 2014. Ministria e Punës dhe Politikës Sociale ka siguruar zgjidhje të 
integruara dhe qëndrueshme, me mbështetjen e UNHCR-së. Deri në muajin tetor, 711 
refugjatë (199 familje) kanë aplikuar për integrim në vend. Shteti nuk ka pasur banesa të 
mjaftueshme për këta persona 
 



Mbrojtja e përkohshme: Ligji ia lejon qeverisë sigurimin e mbrojtjes së përkohshme për 
individët, në rast të fluksit masiv. Deri në nëntor, asnjë individi nuk i është siguruar mbrojtja 
e përkohshme.  
 
Pjesa 3. Respektimi i të drejtave politike: E drejta e qytetarëve për ndërrimin e qeverisë 
së tyre  
 
Kushtetuta ia jep të drejtën qytetarëve për ta ndërruar qeverinë në mënyrë paqësore dhe 
qytetarët e kanë ushtruar këtë të drejtë përmes zgjedhjeve periodike, kryesisht të lira dhe të 
drejta, në bazë të votimit të përgjithshëm.  
 
Zgjedhjet dhe pjesëmarrja politike 
 
Zgjedhjet e fundit: Në vitin 2011 janë mbajtur zgjedhjet parlamentare, me pjesëmarrje të lartë 
dhe incidente të vogla të konfirmuara. OSBE ka raportuar që zgjedhjet kanë qenë 
“transparente dhe të administruara mirë në mbarë vendin”, por e ka cekur problemin e ndarjes 
së pamjaftueshme të aktiviteteve partiake dhe shtetërore, si dhe presionin mbi nëpunësit e 
sektorit publik për mbështetjen e koalicionit qeverisës. 
 
Në mars dhe prill janë mbajtur zgjedhjet lokale në vend, që kanë pasur tone të fuqishme 
nacionale. Për shembull, shumica e partive kanë bërë fushatë për probleme qartësisht 
nacionale, si për shembull marrëdhëniet rajonale dhe të drejtat e pakicave etnike. Partitë 
opozitare kanë tentuar t’i shndërrojnë zgjedhjet lokale në referendum nacional për tendencat e 
pretenduara autoritare të koalicionit qeverisës.  
 
Fushata e zgjedhjeve lokale i ka kthyer sërish problemet e lirisë së medieve në fokusin kritik. 
Sipas OSBE-së, “ndonëse fushata ka qenë aktive, raportimi i njëanshëm i mediave dhe 
mosndarja  e aktiviteteve shtetërore nga ato partiake nuk ka siguruar gjithmonë terren të 
barabartë për kandidatët që garojnë në zgjedhje”.   
 
Ndonëse dita e zgjedhjeve ka qenë e qetë, vëzhguesit e zgjedhjeve dhe udhëheqësit e partive 
politike kanë raportuar parregullsi të shumta. Ndërkohë që ligji ua ndalon efektivëve policorë 
të hyjnë në vendvotime, pjesëtarët e njësitit policor Alfa me rroba civile kanë qenë të 
pranishëm në disa vendvotime. Ka pasur raporte edhe për parregullsi në listat e votuesve. 
Vëzhguesit e zgjedhjeve kanë vërejtur raste kur votuesit që nuk janë qytetarë kanë arritur me 
autobusë për votim në Resnjë dhe Shkup-Qendër. Ndonëse këta persona kanë poseduar 
dokumente të vlefshme dhe emrat e tyre kanë qenë të regjistruar në listën e votuesve, është 
vërejtur që ata nuk kanë jetuar kurrë në Maqedoni, as nuk kanë pasur paraprakisht shtetësi të 
Maqedonisë para zgjedhjeve lokale.  
 
Partitë politike: Gjatë vitit, koalicioni qeverisës ka dominuar në medie dhe i ka manipuluar 
ato. Anëtarësimi në parti të koalicionit qeverisës ka sjellë përfitime. Ka pasur edhe ndërhyrje 
në kapacitetet e partive jodominuese për publikimin e vështrimeve të tyre.  
 
Në dhjetor 2012, me urdhër të kryetarit të kuvendit (anëtar i koalicionit qeverisës), policia i 
ka larguar me forcë deputetët opozitarë dhe gazetarët nga parlamenti, gjatë një grindjeje për 
buxhetin. Pas dëbimit, deputetët e koalicionit qeverisës e kanë miratuar buxhetin e vitit 2013, 
si dhe disa akte tjera legjislative. Opozita ka protestuar pas kësaj, e ka bojkotuar parlamentin 
dhe është kërcënuar me bojkot të zgjedhjeve lokale. Më 1 mars, BE ka ndërmjetësuar për një 
marrëveshje, sipas të cilës opozita është kthyer në parlament dhe ka marrë pjesë në zgjedhjet 
lokale. Marrëveshja e 1 marsit ka krijuar edhe një komision për hetime zyrtare të ngjarjeve të 
dhjetorit të vitit 2012. Në gusht, anëtarët e komisionit hartuan një raport final. Ndonëse 
përfaqësuesit qeveritarë e nënshkruan raportin, ata menjëherë dhe publikisht e kanë mohuar 
ligjshmërinë e tij, si dhe disa pjesë të përmbajtjes.  
 
Pjesëmarrja e femrave dhe pakicave: Në Parlamentin prej 123 vendeve ka pasur 42 femra, si 
dhe dy femra në Këshillin e Ministrave të përbërë nga 23 anëtarë. Sipas ligjit, listat e 
kandidatëve të secilës parti politike duhet të kenë shumëllojshmëri gjinore – jo më shumë se 



dy të tretat e  kandidatëve të listës mund t’i takojë gjinisë së njëjtë. Gjashtëdhjetë për qind e 
gjykatësve, si dhe vetëm tre nga 81 kryetarët e komunave kanë qenë femra. 
 
Në Parlament ka pasur 24 shqiptarë etnikë, katër serbë etnikë, tre boshnjakë etnikë, dy vllehë 
etnikë, dy turq etnikë dhe dy romë etnikë. Nëntë nga 23 anëtarë të Këshillit të Ministrave 
kanë qenë nga bashkësitë e pakicave. 
 
Pjesa 4. Korrupsioni dhe mungesa e transparencës në qeveri  
 
Ligji parasheh ndjekje penale për korrupsionin e zyrtarëve, ndonëse ka pasur raporte që 
zyrtarët e përfshirë në korrupsion nuk janë ndëshkuar.  
 
Korrupsioni: Ka pasur pohime të besueshme gjatë vitit, sipas të cilave qeveria ka ndërhyrë në 
rastet e nivelit të lartë të keqpërdorimit të detyrës ose shpërdorimit të pozitës zyrtare, për t’i 
frikësuar udhëheqësit kryesorë opozitarë. Korrupsioni i policisë dhe gjyqësorit ka mbetur si 
problem. Deri në muajin gusht, Këshilli gjyqësor ka shkarkuar një gjykatës për shkak të 
gjykimit për vepër penale dhe dënimit me burg.  
 
Më 22 mars, gjykata e ka shfajësuar për herë të dytë nga padia për korrupsion Vasil 
Tupurkovskin, ish-Zëvendës Kryeministër dhe Drejtor i Agjencisë për rindërtim dhe zhvillim. 
Fillimisht, gjykata e ka dënuar Tupurkovskin në vitin 2009 për korrupsion dhe e ka dënuar 
me tre vite burg. Por, Gjykata e apelit në Shkup e ka ndryshuar aktgjykimin para se të hyjë 
Tupurkovski në burg. Prokuroria ka parashtruar ankesë ndaj shfajësimit të 22 marsit dhe 
lënda e ka pritur shqyrtimin nga Gjykata e apelit në Shkup.  
 
Më 1 korrik gjykata e ka dënuar në rigjykim Vllado Buçkovskin, ish-Kryeministër dhe ish-
Ministër i Mbrojtjes, për shpërdorim të detyrës. Autoritetet e kanë ngarkuar fillimisht 
Buçkovskin në vitin 2007 dhe gjykata e ka dënuar atë me tre vite burg në 2008. Gjykata e 
Apelit e ka hedhur poshtë aktgjykimin në vitin 2009, duke e kthyer për rigjykim. Në fund të 
vitit, aktgjykimi i rigjykimit ka qenë në pritje e sipër të shqyrtimit të gjykatës së apelit.  
 
Analistët e sundimit të ligjit e kanë cekur rastin e Tupurkovskit dhe të Buçkovskit si shembuj 
të përndjekjes me motive politike, si dhe të mungesës së kapacitetit të gjyqësorit për 
përndjekjen e korrupsionit në nivel të lartë në mënyrë efikase dhe efektive.  
 
Mbrojtja e denoncuesve: Ligji nuk siguron mbrojtje specifike për denoncuesit me këtë 
nocion, por e parasheh mundësinë që “bashkëpunëtorëve të drejtësisë” t’i jepet imuniteti nga 
ndjekja penale, dënim më i ulët ose status i dëshmitarit të mbrojtur për të dëshmuar në gjyq.  
 
Deklarimet financiare: Ligji për anti-korrupsion kërkon që zyrtarët e emëruar dhe të zgjedhur, 
së bashku me familjet e tyre të afërta, t’i deklarojnë të ardhurat dhe pasurinë, duke paraparë 
dënime për shkelje të ligjit. Regjimi i deklarimit nuk siguron verifikim të plotë sistematik të 
pasurisë, obligimeve dhe deklaratave të paraqitura nga zyrtarët publikë, bashkëshortët e tyre 
ose fëmijët. Mungesa e regjistrit të zyrtarëve të zgjedhur dhe të emëruar edhe më tej e ka 
penguar kontrollin efektiv të pasurisë dhe mbikëqyrjen e konfliktit të interesave. Gjatë fillimit 
të vitit, Komisioni shtetëror për parandalimin e korrupsionit ka iniciuar paraqitje 
kundërvajtëse në 26 raste kundër zyrtarëve publikë për mos-parashtrim të deklaratës. Në 
tetor, Radmilla Shekerinska, Zëvendës-kryetare e Lidhjes Social-demokrate të Maqedonisë, 
në opozitë, i ka bërë thirrje publike Kryeministrit, si dhe Drejtorit të Shërbimit të 
kundërzbulimit, Sasho Mijallkov për ta shpjeguar rritjen domethënëse të pasurisë së 
Mijallkovit. Partia qeverisëse, VMRO-DPMNE nga ana tjetër e ka akuzuar Shekerinskën për 
mos-deklarim të pasurisë personale dhe të familjes së saj. Komisioni kundër korrupsionit 
(KKK) ka shpallur që ka ndërmarrë veprime për verifikimin e pasurisë së Shekerinskës dhe 
ka shpjeguar që pasuria e Mijallkovit do të kontrollohet nga Drejtoria e të hyrave publike.  
 
Komisioni kundër korrupsionit (KKK) ka qenë trupi qeveritar përgjegjës për mbikëqyrjen e 
deklarimit të pasurisë, hetimin e konfliktit të interesave të zyrtarëve të emëruar dhe të 
zgjedhur, si dhe për parashtresat e qytetarëve që kanë të bëjnë me korrupsion. Deri në shtator, 



KKK ka pranuar gjithsej 125 pretendime të reja për korrupsion dhe/ose konflikt interesash. 
KKK ka shqyrtuar gjithsej 328 parashtresa dhe kërkesa, përfshirë edhe disa prej vitit 2012. 
Prej tyre, 141 janë hedhur poshtë për mungesë të juridiksionit, ndërsa 143 janë hedhur poshtë 
si të pabaza. 27 parashtresa i janë përcjellë institucioneve tjera për shqyrtim dhe veprim. Deri 
në shtator, KKK ia ka parashtruar prokurorisë 14 parashtresa kundër zyrtarëve qeveritarë dhe 
të partive politike dhe partive politike si persona juridikë, duke e rekomanduar ngritjen e 
padisë penale. Deri në nëntor, prokuroria nuk ka ngritur paraqitje kundërvajtëse në bazë të 
parashtresave të pranuara.  
 
Qasja publike ndaj informatave: Ndërkohë që qasja publike ndaj informatave qeveritare 
sigurohet me ligj, implementimi i ligjit ka ngecur në shumë fusha, posaçërisht në pjesën e 
qasjes së qytetarëve ndaj të dhënave financiare të qeverisë dhe kontratave për furnizim 
publik. Qytetarët kanë pasur mundësi t’i shohin deklarimet e të hyrave dhe pasurinë e 
zyrtarëve të emëruar dhe të zgjedhur, si dhe të anëtarëve të afërt të familjes, që janë publikuar 
në ueb-faqen e KKK-së.  
 
Pjesa 5. Qëndrimi qeveritar ndaj hetimeve ndërkombëtare dhe joqeveritare për shkeljet 
e pretenduara të të drejtave të njeriut  
 
Ka pasur disa grupe vendase dhe ndërkombëtare të të drejtave të njeriut që në përgjithësi 
kanë vepruar pa kufizime qeveritare dhe që i kanë hetuar dhe publikuar konstatimet e tyre 
mbi të drejtat e njeriut. Zyrtarët qeveritarë kanë bashkëpunuar dhe në disa raste kanë reaguar 
ndaj vështrimeve të tyre.  
 
Organet qeveritare për të drejtat e njeriut: Zyra e Avokatit të Popullit ka punuar në drejtim të 
mbrojtjes së qytetarëve nga shkeljet e të drejtave të tyre nga institucionet publike, uljes së 
diskriminimit ndaj bashkësive pakicë dhe personave me nevoja të posaçme, promovimit të 
përfaqësimit të barabartë në jetën publike, si dhe trajtimit të të drejtave të fëmijëve. Avokati i 
Popullit ka të drejtë t'i vizitojë të gjithë personat e privuar dhe t’i raportojë konstatimet në 
Kombet e Bashkuara. Shumica parashtresave të pranuara kanë qenë të lidhura me shkeljet e 
procedurave gjyqësore, keqtrajtimin policor, shërbimet e policisë për qytetarët, burgjet, të 
drejtat e punës, të drejtat e pronës ose konsumatorëve. Avokati i Popullit ka raportuar 
bashkëpunim dhe komunikim të mirë me qeverinë, por ka cekur që ndonëse përgjigjet 
qeveritare ndaj kërkesave janë dhënë zakonisht me kohë, ato shpesh herë nuk kanë qenë 
përmbajtjesore dhe në disa raste nuk kanë e kanë dhënë informatën e kërkuar.  
 
Trupi ndërministror për të drejtat e njeriut, që kryesohet nga Ministri i Jashtëm Nikolla 
Poposki, i ka hetuar problemet e lidhura me promovimin e të drejtave dhe lirive të njeriut, që 
rrjedhin nga obligimet e marrëveshjeve ndërkombëtare për të drejtat e njeriut, të ratifikuara 
nga vendi. 
 
Komisioni shtatë-anëtarësh për mbrojtje nga diskriminimi ka mandat për shqyrtimin e 
ankesave për diskriminim, dhënien e rekomandimeve dhe promovimin e zbatimit të ligjit. 
Komisioni nuk ka fuqi për ndëshkimin e kundërvajtësve. Deri në muajin nëntor, Komisioni 
ka pranuar 67 ankesa dhe në 14 prej tyre ka konstatuar diskriminim. Komisioni nuk ka pasur 
nëpunës me orar të plotë dhe ka punuar në zyrë që nuk ofron qasje për personat me paaftësi 
fizike. Për dallim nga Avokati i Popullit, Komisioni i ka shqyrtuar ankesat nga sektori publik 
dhe ai privat, ndonëse publiku ka qenë në masë të madhe i painformuar për ekzistimin e 
Komisionit. Qytetarët që nuk janë të kënaqur nga rezultati i ankesës mund t’i drejtohen 
gjykatave, të cilat mund ta pranojnë mendimin e shkruar të Komisionit si dëshmi.  
 
Pjesa 6. Diskriminimi, keqpërdorimet shoqërore dhe trafikimi me qenie njerëzore   
 
Kushtetuta dhe ligji e ndalojnë diskriminimin në bazë të moshës, gjinisë, racës, paaftësisë, 
gjuhës, identitetit gjinor, fesë, përkatësisë etnike, sociale ose politike, duke paraparë gjoba në 
shumë prej €400 deri në €1.000 ($540 - $1.350), për individët ose subjektet juridike të cilëve 
ju konstatohet fajësia për diskriminim. Në përgjithësi, qeveria i ka zbatuar këto dispozita. Në 
raportin e vitit 2012, Avokati i Popullit ka cekur që diskriminimi ka ekzistuar në të gjitha 



fushat e shoqërisë – veçanërisht për të drejtat e punësimit, si dhe në bazë etnike dhe përkatësi 
politike.  
 
Femrat 
 
Dhunimi dhe dhuna në familje: Dhunimi, përfshirë edhe dhunimi bashkëshortor është i 
kundërligjshëm. Dënimet për dhunim lëvizin prej një deri në 15 vite burg. Për shkak të 
zbatimit të dobët të ligjit, këto dënime nuk kanë shërbyer si parandalues domethënës. Si edhe 
në rastet e dhunës në familje, policia dhe zyrtarët gjyqësorë kanë ngurruar në ndjekjen e 
dhunimit bashkëshortor. Shumë viktima nuk kanë denoncuar për shkak të damkës shoqërore.  
 
Dhuna në familje dhe dhuna tjetër kundër femrave ka qenë problem i vazhdueshëm dhe i 
përhapur. Dhuna në familje është e paligjshme, por autoritetet rrallë herë e kanë zbatuar 
ligjin. Normat kulturore, duke i përfshirë edhe brengat e viktimave për turpin e mundshëm që 
do t'i shkaktohej familjes, e kanë dekurajuar paraqitjen e dhunës kundër femrave, si dhe 
ngritjen e padive penale.  
 
Qeveria ka drejtuar shtatë qendra për strehim me kapacitet të kufizuar dhe një që operohet 
nga OJQ-të për femrat në rrezik, me kapacitet prej 30 femrave. Një OJQ vendase ka operuar 
me një kontakt-linjë telefonike nacionale (në maqedonisht dhe shqip), si dhe me dy qendra 
krize për strehim të përkohshëm (24-48 orë) të viktimave të dhunës në familje. OJQ-të lokale 
që e luftojnë dhunën në familje janë mbështetur kryesisht tek donatorët ndërkombëtarë.  
 
Ngacmimi seksual: Ligji e ndalon ngacmimin seksual në vendin e punës dhe jep udhëzime 
për shqiptimin e dënimit prej tre muaj deri në tre vite burg. Ngacmimi seksual i femrave në 
vendin e punës ka qenë problem dhe në përgjithësi, viktimat nuk i kanë denoncuar rastet e 
këtilla për shkak të frikës nga publiciteti dhe humbja e mundshme e vendit të punës.  
 
Të drejtat e reproduksionit: Çiftet kanë të drejtë të vendim-marrjes së lirë dhe të përgjegjshme 
për numrin, intervalin dhe kohën e lindjes së fëmijëve, si dhe për mënyrat - pa diskriminim, 
shtrëngim dhe dhunë. Femrat e zonave rurale kanë pasur qasje të kufizuar ndaj këshillimit për 
planifikim familjar dhe shërbimeve gjinekologjike, meqë ato gjenden në objektet 
gjinekologjike që kryesisht janë të vendosura në zonat urbane. Në përgjithësi, femrat rome 
kanë pasur qasje më të vogël ndaj këshillimit për planifikim dhe shërbimeve gjinekologjike, 
meqë shumica nuk kanë pasur letërnjoftime, të cilat janë të nevojshme për marrjen e 
shërbimeve qeveritare, përfshirë edhe shërbimet  e kujdesit shëndetësor.  
 
Diskriminimi: Femrat kanë status të njëjtë juridik si edhe meshkujt në ligjin e familjes, 
trashëgimisë dhe në sistemin gjyqësor. Mbështetësit kanë raportuar që numri i femrave që 
pronësojnë pronë dhe biznese është me përfaqësim më të ulët dhe kanë vërejtur diskriminim 
të caktuar gjinor në industri të caktuara. Femrat rome nuk kanë pasur mundësi të barabarta 
për punësim dhe arsim, për shkak të kufizimeve tradicionale ose fetare për shkollim dhe 
pjesëmarrje në shoqëri. Në disa bashkësi të shqiptarëve dhe romëve, femrat janë privuar nga e 
drejta e votës nga ndonjë mashkull i familjes, që e ka udhëzuar votimin ose ka votuar në emër 
të anëtareve të familjes. Femrat që kanë punuar jashtë shtëpisë, kanë fituar mesatarisht 78% 
të të ardhurave të meshkujve.  
 
Seksioni për barazi gjinore në Ministrinë e Punës dhe Politikës Sociale ka qenë përgjegjës për 
sigurimin e të drejtave ligjore të femrave. Komisionet për barazi gjinore kanë ekzistuar edhe 
në nivel të këshillave komunalë, ndërkohë ka ekzistuar edhe komisioni parlamentar për 
mundësi të barabarta për meshkujt dhe femrat.  
 
Fëmijët 
 
Regjistrimi i lindjes: Ligji e përcakton shtetësinë në radhë të parë sipas shtetësisë së 
prindërve, por e mundëson marrjen e shtetësisë për fëmijët e gjetur në territorin e vendit nëse 
nuk njihen prindërit, përderisa autoritetet nuk zbulojnë që prindërit janë të huaj para moshës 
18-vjeçare të fëmijës. Të gjitha lindjet në spitale dhe institucione mjekësore janë regjistruar 



automatikisht dhe ligji kërkon që të gjithë fëmijët, përfshirë edhe ata që kanë lindur në shtëpi, 
të regjistrohen në zyrat e ofiqarit brenda 15 ditëve nga dita e lindjes. Disa familje rome e kanë 
vonuar regjistrimin e foshnjave të lindura, duke ia vështirësuar atyre qasjen ndaj përfitimeve 
arsimore, mjekësore dhe përfitimeve tjera në jetë, për shkak të mungesës së dokumenteve të 
identifikimit.   
 
Keqpërdorimi i fëmijëve: Keqpërdorimi i fëmijëve ka qenë problem në disa rajone. 
Mbështetësit e mirëqenies së fëmijëve kanë cekur që fëmijët hezitojnë t’i raportojnë 
keqpërdorimet, duke u frikuar nga institucionalizimi i tyre. Qendra për punë sociale e 
Ministrisë për Punë dhe Politikë Sociale, si dhe Seksioni për delinkuentët e mitur në 
Ministrinë e Punëve të Brendshme kanë qenë përgjegjës për trajtimin e keqpërdorimit të 
fëmijëve.  
 
Qeveria ka operuar me një linjë telefonike për dhunën në familje, përfshirë edhe keqtrajtimin 
e fëmijëve. Një OJQ ka operuar me linjën telefonike dhe të e-mailit për fëmijët e rrahur ose 
keqtrajtuar, së bashku me fushatat e reklamimit për promovimin e linjës, me fokus tek 
fëmijët.  
 
Martesa e detyrueshme dhe e hershme: Mosha minimale ligjore për martesë është mosha 18-
vjeçare. Gjykata mund ta lejojë martesën për personat e moshës 16-18 vjeçare, në qoftë se 
konstaton se kanë aftësi mendore dhe fizike për martesë. Martesat e hershme dhe të detyruara 
kanë ndodhur te bashkësia rome dhe në masë shumë më të vogël në bashkësinë etnike 
shqiptare. Ka qenë e vështirë të vlerësohet numri i martesave të hershme dhe të shtrënguara, 
për shkak se ato regjistrohen rrallëherë. Qeveria ka filluar me implementimin e strategjive 
dhe planeve aksionare për përmirësimin e përfshirjes sociale të popullatës rome, veçanërisht 
të rinjve, si dhe për decentralizimin e shërbimeve sociale, përfshirë edhe masat për 
parandalimin e martesave në moshë të hershme. Masat për parandalimin e martesave në 
moshë të hershme e përfshijnë arsimimin e mesëm të obligueshëm, largimin e fëmijëve romë 
prej rrugëve dhe vendosjen e tyre në qendra të përkujdesjes ditore dhe në shkolla, sigurimin e 
shërbimeve të posaçme sociale, këshillimin në bashkësi dhe shkollor, komunikimin dhe 
mundësimin e qasjes më të gjerë ndaj shërbimeve bazike shëndetësore.  
 
Eksploatimi seksual i fëmijëve: Dënimet për eksploatimin e fëmijëve për qëllimet e seksit 
komercial përcaktohen prej 10 deri në 15 vite burg. Ligji e parandalon pornografinë e 
fëmijëve dhe dënimet për këtë janë prej pesë deri në 15 vite burg. Mosha minimale për seks 
në bazë të pajtimit është mosha 16-vjeçare. Prostitucioni fëmijëror është konsideruar si 
problem nga autoritetet, por nuk i kanë ditur përmasat. Shteti ka pasur regjistër on-line, ku 
mund të kërkohet sipas emrit dhe adresës së personave të dënuar për trafikim të fëmijëve dhe 
keqpërdorim seksual të fëmijëve, ku jepen fotografi, evidenca të dënimit, si dhe adresat e 
banimit të të dënuarve për keqpërdorim seksual të fëmijëve, si dhe për trafikim. Dorasit e 
veprës mund të kërkojnë të mënjanohen nga lista 10 vite pas vuajtjes së dënimit, me kusht që 
të mos e kenë përsëritur veprën.  
  
Fëmijët e zhvendosur: Universiteti Evropian i Tiranës ka vlerësuar se në korrik ka pasur 
1,000 fëmijë në rrugë, kryesisht romë. Me mbështetje ndërkombëtare, Ministria e Punës dhe 
Politikës Sociale ka drejtuar pesë qendra ditore për fëmijët e rrugës. Në muajin tetor, 
Komisioni Evropian ka vlerësuar që 163 fëmijë të pambrojtur i kanë vijuar orët e edukimit 
bazik në qendrat e strehimit. Qeveria ka administruar një strehimore të përkohshme për 
fëmijët e rrugës, por mundësia e saj për të siguruar shërbime adekuate sociale ka qenë e 
kufizuar si rrjedhojë e sipërfaqes së vogël.  
 
Fëmijët e institucionalizuar: Mbështetësit dhe Avokati i Popullit kanë raportuar për mungesë 
të llogaridhënies lidhur me rastet e moskujdesit dhe keqpërdorimit të fëmijëve në jetimore, 
strehimore dhe qendrat e paraburgimit. OJQ-të dhe UNICEF kanë qenë aktive në këtë fushë.  
 
Rrëmbimi ndërkombëtar i fëmijëve: Shteti është palë-nënshkruese e Konventës së Hagës për 
aspektet civile të rrëmbimit ndërkombëtar të fëmijëve (1980). Për informata konkrete, 
vizitoni http://travel.state.gov/abduction/country/country_3781.html. 

http://travel.state.gov/abduction/country/country_3781.html


 
Anti-Semitizmi  
 
Bashkësia çifute ka vlerësuar që rreth 250-300 çifutë kanë jetuar në vend. Nuk ka pasur 
raporte për akte anti-semite.  
 
Trafikimi me qenie njerëzore 
 
Shikoni Raportin e Departamentit të Shtetit për trafikimin me qenie njerëzore në 
www.state.gov/j/tip.  
 
Personat me paaftësi 
 
Ligji e ndalon diskriminimin e personave në bazë të paaftësive fizike, të ndijorëve, paaftësisë 
intelektuale dhe mendore gjatë punësimit, arsimit, transportit ajror dhe të llojeve tjera, qasjes 
ndaj shërbimeve shëndetësore dhe shërbimeve tjera shtetërore. Por, qeveria nuk i ka zbatuar 
gjithmonë këto dispozita në mënyrë efektive. Ligji i lejon atyre që pretendojnë se janë 
diskriminuar të parashtrojnë ankesa në Komisionin për mbrojtje nga diskriminimi.  
 
Mjetet e posaçme qeveritare për nxitjen e punësimit të personave me paaftësi rregullohet me 
ligj të posaçëm. Agjencia e Punësimit e menaxhon fondin, nën mbikëqyrje të Ministrisë së 
Punës dhe Politikës Sociale. Ky fond jep nxitje për punëdhënësit e mundshëm, përfshirë edhe 
grantet për rindërtimin e zyrave ose për furnizim të pajisjes së zyrave, për të siguruar 
vendosje të kuptueshme. Sipas ligjit, personat me paaftësi fizike ose mendore duhet të marrin 
aprovim nga komisioni mjekësor i qeverisë, për të shërbyer në pozita mbikëqyrëse në 
sektorin privat dhe atë qeveritar.  
 
Ligji kërkon që ndërtesat e reja të ndërtohen sipas standardeve për qasje të lehtë, ndërsa 
objektet ekzistuese publike duhet ta mundësojnë qasjen për personat me paaftësi deri në vitin 
2015.  OJQ-të kanë raportuar që gjendja përmirësohet ngadalë, por kanë theksuar që nevojitet 
qartësimi i mëtejshëm në ligj për ta përkufizuar kërkesën e mjedisit “që mundëson qasje të 
plotë”. Shumë objekte të reja nuk kanë tualete me qasje të lehtë. Transporti publik në masë të 
madhe është i pakapshëm për personat me paaftësi fizike, ndonëse të gjithë autobusët e 
porositur gjatë dy viteve të kaluara nga qeveria për Shkupin kanë mundësuar qasje të lehtë. 
Përveç kësaj, Ministria e Transportit dhe Lidhjeve ka iniciuar një projekt dyvjeçar për 
furnizim me vagonë të rinj, si dhe për rinovimin e stacionit të trenit në Shkup dhe në 10 
qytete tjera, për t’i harmonizuar me standardet e qasjes së lehtë. 
 
Ministria e Arsimit dhe Shkencës ka bërë përpjekje për të siguruar mbështetje adekuate për 
t’ia mundësuar vijimin e rregullt të mësimit fëmijëve me paaftësi. Janë punësuar edukatorë të 
posaçëm, të cilët i janë deleguar shkollave të caktuara ose si edukatorë “të lëvizshëm” në 
nivel komunal, për t’i mbuluar të gjitha shkollat e komunës, duke i mbështetur 
mësimdhënësit të cilët kanë fëmijë me paaftësi në klasat e mësimit të rregullt. Përveç kësaj, 
autoritetet shkollore kanë instaluar ashensorë në disa shkolla fillore, si dhe teknologji për t’i 
ndihmuar nxënësve me paaftësi, duke i shfrytëzuar kompjuterët në shkollat e zgjedhura 
fillore dhe të mesme. Pavarësisht përpjekjeve të cekura, një numër i madh i nxënësve me 
paaftësi edhe më tej i vijojnë shkollat speciale.  
 
Pakicat kombëtare/racore/etnike 
 
Sipas regjistrimit të vitit 2002, përbërja e popullatës ka qenë: 64.2% maqedonas, 25.2% 
shqiptarë, 3.9% turq, 2.7% romë, 1.8% serb, 0.8% boshnjakë dhe 0.5% vllehë.  
 
Marrëdhëniet mes bashkësisë etnike maqedonase dhe asaj shqiptare kanë qenë shpeshherë të 
tensionuara. Disa incidente ndëretnike, kanë shkaktuar protesta, duke rritur tensionet mes dy 
bashkësive më të mëdha. Shqiptarët etnikë kanë vazhduar të ankohen për përfaqësimin e 
pabarabartë në ministritë qeveritare dhe ndërmarrjet publike, ndonëse përfaqësimi i tyre është 
në rritje e sipër. 

http://www.state.gov/j/tip


 
Sipas raportit vjetor të Avokatit të Popullit, pakicat etnike, me përjashtim të serbëve dhe 
vllehëve, kanë qenë të nën-përfaqësuar në shërbimin publik dhe institucionet tjera shtetërore, 
përfshirë edhe ushtrinë, policinë, agjencitë e zbulimit, si dhe gjykatat, bankën nacionale, 
doganat dhe ndërmarrjet publike – pavarësisht përpjekjeve për rekrutimin e kandidatëve të 
kualifikuar nga radhët e pakicave.  
 
Ligji e mundëson arsimin fillor dhe të mesëm në gjuhën maqedonase, shqipe, rome, turke dhe 
serbe. Numri i nxënësve të pakicave që e kanë vijuar arsimin e mesëm në gjuhën e tyre 
amtare ka vazhduar të rritet, veçanërisht pas shpalljes së arsimit të mesëm si obligues. Por, 
qeveria nuk ka pasur mundësi të sigurojë mësimdhënie të plotë në gjuhën rome, për shkak të 
mungesës së mësimdhënësve të kualifikuar.  
 
Romët kanë raportuar diskriminim të gjerë shoqëror. OJQ-të dhe ekspertët ndërkombëtarë 
kanë raportuar që romët shpesh herë janë refuzuar për punësim. Disa romë janë ankuar për 
mungesë të qasjes ndaj fondeve për mirëqenie publike. Fëmijët romë kanë pasur pjesëmarrje 
më të lartë në shkollat e veçuara “speciale” për nxënësit me paaftësi mendore. OJQ-të rome 
gjithashtu kanë raportuar që në disa raste, pronarët e kanë ndaluar hyrjen e romëve në 
objektet e tyre. Disa romë nuk kanë pasur letërnjoftime (që janë të nevojshme për marrjen e 
shërbimeve qeveritare si arsimi, mbështetja sociale ose kujdesi shëndetësor), ndonëse BE dhe 
UNHCR kanë punuar drejt sigurimit të dokumenteve të identitetit për të gjithë romët.  
 
Qeveria e ka financuar realizimin e Strategjisë nacionale për romët, në kuadër të përkushtimit 
për Dhjetëvjeçarin e romëve (2005-2015), duke siguruar ndihmë në arsim, banim, punësim 
dhe zhvillim të infrastrukturës. Me përjashtim të arsimit, mjetet nuk kanë mjaftuar për të 
dhënë rezultate domethënëse, veçanërisht në fushën e kujdesit shëndetësor. Qeveria 
gjithashtu ka vazhduar me financimin e qendrave informative të romëve, që i udhëzojnë 
romët drejt burimeve arsimore, mbrojtjes shëndetësore dhe burimeve të mirëqenies sociale. 
Rritja e financimit nga OJQ-të dhe qeveria për eliminimin e pengesave për arsimin (përfshirë 
edhe transferet e kushtëzuara të të hollave për nxënësit romë), ka rezultuar me rritje të 
vazhdueshme të numrit nxënësve që e vijojnë mësimin, veçanërisht në shkollat e mesme.  
 
Turqit etnikë janë ankuar për diskriminim. Brengat e tyre kryesore janë lidhur me përparimin 
e ngadalshëm të arritjes së përfaqësimit të barabartë në institucionet qeveritare, mungesën e 
komunave urbane ku turqit janë shumicë që e mundëson përdorimin zyrtar të gjuhës turke, si 
dhe nivelin joadekuat të arsimit dhe medieve në gjuhën turke. Gjuha turke është zyrtare në 
katër komuna rurale.  
 
Keqpërdorimet shoqërore, diskriminimi dhe aktet e dhunës në bazë të orientimit 
seksual dhe identitetit gjinor 
 
Komisioni për mbrojtje nga diskriminimi i ka shqyrtuar parashtresat nga bashkësia LGBT. 
Në disa raste, zyrtarët qeveritarë kanë dhënë deklarata me të cilat e kanë kundërshtuar 
bashkësinë LGBT.  
 
Aktivistët të cilët i përfaqësojnë të drejtat e personave LGBT kanë raportuar për disa 
incidente të paragjykimit shoqëror, si dhuna fizike, ngacmimi dhe përdorimi i gjuhës 
përbuzëse, përfshirë edhe nga mediet dhe qeveria. Në mars, persona të panjohur kanë sulmuar 
dy aktivistë gjatë “Marshit të tolerancës”. Deri më 14 nëntor, policia nuk ka identifikuar ose 
arrestuar asnjë të dyshuar. Qendra për mbështetjen e LGBTI (lesbike, gej, biseksuale, trans-
gjinore dhe inter-seksuale), që operohet nga Komiteti i Helsinkit i Republikës së Maqedonisë, 
është shkatërruar dy herë. Në një incident, një grup e ka sulmuar qendrën me gurë dhe 
shkopinj bejzbolli në kohën kur brenda është shënuar java e krenarisë. Një efektiv policor ka 
qenë i lënduar. Sipas raportimit, policia e ka hetuar sulmin, por deri më 14 nëntor nuk ka 
arrestuar asnjë të dyshuar.  
 
Keqpërdorimet tjera shoqërore dhe diskriminimi 
 



Ka pasur raporte të izoluara të diskriminimit kundër personave me HIV/AIDS gjatë punësimit 
dhe qasjes ndaj kujdesit shëndetësor.   
 
Pjesa 7. Të drejtat e punëtorëve 
 
a.  Liria e shoqërimit dhe e drejta e marrëveshjes kolektive 
 
Ligji e parasheh të drejtën e themelimit dhe anëtarësimit në sindikata, pa autorizime 
paraprake ose kërkesa të shumta. Ligji e parasheh të drejtën e grevës. Greva e personelit të 
policisë ushtarake, nëpunësve qeveritarë dhe të agjencive shtetërore përcaktohet me 
legjislacion më restriktiv, ku kufizohet numri i të punësuarve që mund të jenë në grevë 
(përkundër atyre që duhet të mbesin në detyrë), si dhe kohëzgjatja e grevës. Gjatë grevës, ligji 
i lejon punëdhënësit të “përjashtojnë” ose përkohësisht të lirojnë nga puna maksimum 2% të 
punëtorëve, për të cilët punëdhënësi beson se mund të jenë të dhunshëm ose të angazhohen në 
“aktivitete jodemokratike”, ose që i pengojnë negociatat mes punëtorëve dhe punëdhënësit. 
Punëdhënësit duhet t’i paguajnë kontributet e punëtorëve gjatë periudhës së përjashtimit, si 
dhe t’i kthejnë ata në punë pas grevës. Nëse autoritetet e shpallin grevën të paligjshme, 
punëdhënësi mund t’i përjashtojë nga puna ose t’i padisë pjesëtarët për kompensim të dëmit.  
 
Ligji e mbron të drejtën e marrëveshjes kolektive, por kërkon që secila marrëveshje e këtillë 
ta mbulojë të paktën 20% të të punësuarve në sektorin privat ose publik dhe të paktën 10% të 
punëdhënësve në vend. Sipas ligjit, marrëveshjet kolektive vlejnë për të gjithë punëtorët – pa 
dallim nëse janë anëtarë të sindikatave. Ligji e ndalon diskriminimin në bazë të sindikatave 
dhe siguron kthim të punëtorëve që lëshohen nga puna për shkak të aktivitetit në sindikatë. 
Qeveria nuk i ka zbatuar çdoherë ligjet kundër ndërhyrjes në sindikata. Procedurat nuk kanë 
shënuar vonesa të gjata.  
 
Liria e shoqërimit është respektuar. Sindikatat mund të regjistrohen lirshëm në Regjistrin e 
sindikatave në Ministrinë e Punës dhe Politikës Sociale. Asociacionet e sindikatave-degë 
regjistrohen në Regjistrin qendror të Maqedonisë. Organizatat e punëtorëve kanë qenë të 
pavarura nga qeveria dhe partitë politike. Në përgjithësi, qeveria e ka respektuar të drejtën e 
marrëveshjes kolektive.  

Para vitit, punëdhënësit i kanë larguar udhëheqësit e sindikatave për shkak të angazhimit 
sindikalist. Vendimet gjyqësore për rikthimin ose kompensimin e tyre kanë qenë në pritje e 
sipër. Gjatë vitit nuk ka pasur raste të largimit të udhëheqësve sindikalistë nga puna.  
 
Punëtorët e kanë realizuar të drejtën e grevës, por sindikatat kanë cekur që dispozita 
“përjashtuese” e ligjit ia mundëson punëdhënësve t’i përjashtojë udhëheqësit e sindikatave 
nga negociatat për marrëveshje kolektive gjatë grevës.  
 
b. Ndalimi i punës së detyrueshme ose të shtrënguar 
 
Ndërkohë që ligji e ndalon punën e detyrueshme ose të shtrënguar, qeveria nuk i ka zbatuar 
këto ligje në mënyrë efektive. Fëmijët-romë kanë qenë veçanërisht të lëndueshëm ndaj 
trafikimit me qenie njerëzore; shpesh herë ata janë shtrënguar të kërkojnë lëmoshë në vende 
publike, zakonisht nga anëtarët e familjes. 
 
Shikoni Raportin e Departamentit të Shtetit për trafikimin me qenie njerëzore në 
www.state.gov/j/tip.  
 
c. Ndalimi i punës së fëmijëve dhe mosha minimale për punësim 
 
Ligji i mbron fëmijët nga eksploatimi në vendin e punës, ku përfshihet edhe ndalimi i punës 
së detyruar ose të shtrënguar. Qeveria nuk e ka zbatuar ligjin në mënyrë efektive, veçanërisht 
për fëmijët e lëndueshëm romë. Ligji parasheh dënim me burg prej të paktën tetë viteve për 
cilindo person i cili blen, shet, mban ose merr fëmijë ose të mitur me qëllim të eksploatimit.  
 

http://www.state.gov/j/tip


Mosha minimale për punësim është 18 vjeç, ndonëse fëmijët e moshës 14-vjeçare mund të 
punojnë si praktikantë ose si pjesë e programit zyrtar edukativ. Ligji e ndalon punësimin e të 
miturve nën moshën 18-vjeçare në vendet e punës që e dëmtojnë shëndetin e tyre psikik ose 
psikologjik, si dhe moralin. Ligji gjithashtu e ndalon punën e të miturve gjatë orarit të natës 
ose punën më të gjatë se 8 orë në ditë ose 40 orë në javë.  
 
Ka pasur raporte për individë në ekonominë joformale që e kanë shfrytëzuar punën e 
fëmijëve, gjegjësisht shfrytëzimin e fëmijëve për kërkim të lëmoshës, pastrimit të dritareve të 
veturave, shitjes së cigareve ose artikujve tjerë të vegjël në tregjet e gjelbra, në rrugë, në bare 
dhe restorante gjatë natës. Fëmijët e përfshirë në këto aktivitete kanë qenë kryesisht romë dhe 
më së shpeshti kanë punuar për prindërit e tyre ose anëtarët e familjes. Zyrtarët nuk i kanë 
ndëshkuar këto shkelje dhe fëmijët kanë mbetur të lëndueshëm ndaj eksploatimit. Policia e ka 
për detyrë zbatimin e ligjeve për kërkimin e dhunshëm të lëmoshës dhe trafikimin.  
 
Ministria e Punës dhe Politikës Sociale është përgjegjëse për zbatimin e ligjeve me të cilat 
rregullohet punësimi i fëmijëve. Përpjekjet qeveritare për eliminimin e kërkimit të dhunshëm 
të lëmoshës kanë qenë në masë të madhe joefektive. Ndërkohë që ligjet e nevojshme 
ekzistojnë, zyrtarët rrallëherë i kanë zbatuar ato.  
 
Gjatë vitit, Ministria e Punës dhe Politikës Sociale ka financuar tre qendra ku është siguruar 
edukimi, shërbimet mjekësore dhe psikologjike për fëmijët që kërkojnë lëmoshë në rrugë. 
OJQ-të kanë financuar dy qendra tjera për fëmijët në Shkup, me përkrahje nga qeveria. 
Donatorët ndërkombëtarë i kanë përkrahur programet për parandalimin e kërkim-lëmoshës së 
fëmijëve në rrugë dhe për rritjen e shkallës së regjistrimit në shkollë, për fëmijët në rrezik për 
punë të këtillë. Qeveria ka udhëhequr me një qendër të shërbimeve sociale në Shkup, ku janë 
siguruar shërbime për fëmijët që punojnë në rrugë, përfshirë edhe ata që kërkojnë lëmoshë.  
 
Lexoni edhe Konstatimet e Departamentit të Punës për format më të këqija të punës së 
fëmijëve në www.dol.gov/ilab/programs/ocft/tda.htm.  
 
d. Kushtet e pranueshme të punës  
 
Rroga minimale nacionale ka qenë në vlerë prej 8.050 denarëve në muaj ($185). Sipas 
statistikës zyrtare, neto-rroga mesatare mujore në maj ka qenë 21.288 denarë ($491).  
 
Ligji e parasheh javën e punës prej 40 orëve me periudhë pushuese prej të paktën 24 orëve, 
pushim të paguar vjetor prej 20-26 ditë pune, si dhe përfitime nga pushimi mjekësor. 
Punëtorët nuk mund të punojnë ligjërisht më gjatë se 8 orë plotësuese në javë ose 190 orë në 
vit. Sipas marrëveshjes kolektive mes qeverisë dhe sindikatave, të punësuarit e sektorit publik 
dhe privat kanë të drejtë të rrogës për orët plotësuese në nivel prej 135% nga rroga e rregullt. 
Përveç kësaj, të punësuarit të cilët punojnë më tepër se 150 orë plotësuese në vit kanë të 
drejtë për shtojcë në nivelin e një rroge mujore. Shumë punëdhënës kanë angazhuar punëtorë 
pa e respektuar ligjin dhe bizneset e vogla të tregtisë shpesh herë kërkojnë që të punësuarit të 
punojnë shumë mbi limitet ligjore. 
 
Gjatë vitit, Inspektorati i punës i Ministrisë së Punës dhe Politikës Sociale ka parashtruar padi 
kundër disa ndërmarrjeve për detyrimin e punëtorëve të punojnë në orar të gjatë pa pushimin 
e paraparë me ligj; mos-regjistrim të të gjithë të punësuarit sipas ligjit; mos-pagesën e 
rrogave, përfitimeve dhe punës jashtë orarit, si dhe për shkurtimin e pushimit të të 
punësuarve. Kur zbulohen shkeljet e këtilla, Inspektorati i punës ka të drejtë të ngritë 
paraqitje kundërvajtëse kundër punëdhënësit ose ta mbyllë ndërmarrjen, deri në  
përmirësimin e shkeljeve. Në rast të përsëritjes së shkeljes, pronari mund të gjobitet.  
 
Ministria e Punës dhe Politikës Sociale nuk i ka zbatuar ligjet dhe rregullativat për sigurinë e 
punëtorëve në mënyrë të rreptë. Ministria ka punësuar 99 inspektorë të punës. Ndërkohë që 
punëtorët kanë të drejtë ligjore të largohen nga situatat të cilat i kanosen shëndetit ose 
sigurisë së tyre pa e rrezikuar vendin e punës në ardhmëri, punëdhënësit nuk e kanë 
respektuar çdoherë këtë të drejtë. Në periudhën 2011-13, mesatarisht nga 40 punëtorë në vit e 

http://www.dol.gov/ilab/programs/ocft/tda.htm


kanë humbur jetën në vendin e punës, si pasojë e masave mbrojtëse të dobëta ose joekzistuese 
ose për shkak të orëve të gjata të punës në kantieret e ndërtimit. 
 
Sipas hulumtimeve, një pjesë domethënëse e të punësuarve në ekonominë joformale nuk kanë 
qenë pjesë e forcës legale të punës. Vlerësimet për masën e ekonomisë joformale i përafrohen 
25% të bruto-prodhimit vendor.  


